
Fundamentalne  obaveze
civiliziranog društva

«Fundamentalna  obaveza  civiliziranog  društva  jeste  da
identificira i sahrani posmrtne ostatke  žrtava rata», rekao
je visoki predstavnik i specijalni predstavnik EU Valentin
Inzko tokom ceremonije održane danas u Mostaru.

«Samo jedna smrt predstavlja cijeli univerzum gubitka», rekao
je  visoki  predstavnik  i  specijalni  predstavnik  EU.
«Identificiranjem žrtava i dokumentiranjem okolnosti u kojima
su poginuli, možemo raditi na tome da taj univerzum postane
manje turoban, kroz naše poštovanje i suosjećanje.»

Visoki predstavnik i specijalni predstavnik EU govorio je na
otvaranju izložbe fotografija pod nazivom «Nestali životi»,
čiji su sponzori Međunarodni komitet Crvenog križa, Institut
za nestale osobe BiH i Međunarodna komisija za nestale osobe.
On je iskazao pohvalu tim organizacijama za njihov doprinos u
traženju nestalih osoba te je rekao da imaju punu podršku
međunarodne  zajednice  i  «punu  podršku  svakoga  poštenog
građanina u ovoj, ali i u susjednim zemljama.»

“Posao na identifikaciji  žrtava i dokumentaciji okolnosti u
kojima su poginuli od ključnog je značaja za dugotrajan i
često bolan proces oporavka nakon sukoba”, izjavio je visoki
predstavnik i specijalni predstavnik EU.

On je dodao da «oni koji pokušavaju manipulirati brojem žrtava
ili  nastoje  iskoristiti  patnju  drugih  kao  svoju  političku
prednost zaslužuju prezir. Neophodno je odlučno se oduprijeti
svakom  pokušaju  politiziranja  procesa  traženja  nestalih

osoba.   Stotinu  hiljada  naših  susjeda  je  poginulo.  Na
stradanja tih ljudi i njihovih porodica može se odgovoriti
samo konstruktivnim djelovanjem – s druge strane, ako se od
njih  napravi  političko  pitanje,  oni  će  samo  biti
zloupotrebljeni.»

Visoki  predstavnik  i  specijalni  predstavnik  EU  pozvao  je
vlasti BiH rekavši: «Uradite ono što vam je zakonska i moralna
obaveza, podržite one koji rade na ustanovljavanju istine o
sudbini  nestalih.  Podržite  one  koji  rade  na  lociranju  i
ekshumiranju njihovih posmrtnih ostataka.»

On je rekao da su potraga za istinom i potraga za pravdom
«najbolji instrumenti sa kojima se treba sučeljavati sa onima
koji  su  učestvovali  u  nasilju  i  onima  koji  su  poticali
nasilje. Dajući podršku potrazi za istinom i pravdom možemo
pomoći da se smanji vjerovatnoća da se takvo nasilje ikada
ponovi.»

Puni  tekst  obraćanja  visokog  predstavnika/specijalnog
predstavnika EU dostupan je na web stranicama www.ohr.int i
www.eusrbih.eu

